
181 hitz
Brasil 

Gutxienez 23 lagun hil ditu errabiak iparraldean 

Oihan eremu zabalak suntsitu ditu gizakiak, eta kutsatutako saguzarrek inguruko herrietara jo dute 


erredakzioa 
Amazona oihanari egindako kaltea ordaintzen ari dira Brasil iparraldean. Oihan eremu zabalak suntsitu ditu gizakiak, eta oihanarekin batera dozenaka animalia espezieren bizilekua ere bai. Banpiro saguzarrena, esaterako. Azken bi hilabeteotan errabiaz kutsatutako saguzar saldoak agertu dira Brasil iparraldeko hainbat herrixkatan, eta gutxienez 23 lagun hil dira gaitzaz kutsatuta. 

Ez da lehen aldia Brasil iparraldean saguzar saldoak agertzen direla. Adituen arabera, fenomeno horrek lotura estua du oihanaren soiltzearekin, azken urteotan asko zabaldu delako errabia inguru hartan. Abeltzaintza ugaritu izanak ere lagundu duela uste dute. Errabiaz kutsatu diren lagun gehienak saguzarren bidez kutsatu dira, agintariek onartu dutenez. Lo daudela egiten diete hozka saguzarrek bizilagunei.Azken bi hilabeteotan, errabiak 17 pertsona hil ditu soilik Maranhao estatuan. Zalantzarik gabe, estaturik kaltetuena izan da. Brasilgo Osasun Ministerioak jakinarazi du, gainera, gutxienez 1.300 lagun artatu behar izan dituztela saguzarren hozkadengatik. Birus neurotropo berezi batek sortzen du gaitza, eta zenbait animaliak berezkoa dute. Meningoentzefalitisa da errabiaren ezaugarri kliniko nagusia. Agintariak pozoia erabiltzea aztertzen ari dira. 

